
Ötən il dünya ticarətinin 
həcmi rekord həddə artıb 

Ötən il dünya ticarətinin həcmi rekord 
həddə yüksələrək 28,5 trilyon dollar olub.

BMT-nin Ticarət və İnkişaf Konfransının (UNCTAD) 
hesabatında deyilir ki, bu göstərici 2020-ci illə 
müqayisədə 25 faiz artıb. 2019-cu illə müqayisədə isə 
artım 13 faiz təşkil edib.

Dünya ticarətinin həcminin bu ilin birinci rübündə 
qismən azalacağı gözlənilir. Mütəxəssislər hesab edirlər 
ki, ötən il ərzində ticarətin həcmin artmasına xammal 
qiymətlərinin yüksəlməsi, pandemiya məhdudiyyətlərinin 
yumşaldılması kimi amillər təsir göstərib.

UNCTAD-ın proqnozlarına görə, 2022-ci ildə qlobal 
ticarətə ABŞ-da inflyasiya, Çində daşınmaz əmlak sekto-
rundakı vəziyyət və digər amillər ciddi  təsir göstərəcək.

“Xalq qəzeti”

(bax səhifə 6)

Ölkə rəhbərinin prezidentlik 
fəaliyyəti dövründə həyata 
keçirdiyi uğurlu daxili siyasət 
Azərbaycanın beynəlxalq aləmdə 
mövqelərini möhkəmləndirib. 
Bununla bərabər, dövlətimizin 
başçısı xarici siyasət kursunu da 
varislik prinsipi üzərində qurub,   
müstəqil xarici siyasətə üstünlük 
verib, daim geosiyasi reallıqlara 
uyğun innovativ təkliflərlə çıxış 
edib. Milli dövlətçilik maraqlarının 
müdafiəsi zamanı həm ikitərəfli, 
həm də çoxtərəfli formatda 
reallaşdırdığı siyasəti hər zaman 
diqqət mərkəzində saxlayıb. 
Bu cür müstəqil xarici siyasət 
kursunun həyat keçirilməsi ilə 
əldə edilən uğurlar isə, hətta 
dünyada bir-birinə qarşı duran 
güclər tərəfindən də müsbət 
dəyərləndirilib. Ümumiyyətlə, 
Azərbaycan rəhbərinin xarici 
siyasətinin əsasını ikitərəfli 

münasibətlərdə bərabər hüquq, 
qarşılıqlı hörmət, bir-birinin daxili 
işlərinə qarışmamaq prinsipləri 
təşkil edib. Şübhəsiz ki, belə 
bir xəttə, mövqeyə əsaslanan  
müstəqil və qətiyyətli siyasət 
beynəlxalq güc mərkəzləri 
tərəfindən yüksək razılıqla 
qarşılanıb. 

Prezident İlham Əliyevin 18 
illik fəaliyyətinin bəzi məqamlarına 
diqqət yetirsək, bunu aydın 
görmək olar. Məsələn, ulu öndər 

Heydər Əliyevin müəllifi olduğu 
enerji təhlükəsizliyi siyasətinin 
reallaşdırıldığı sonrakı dövrdə 
müxtəlif obyektiv və subyektiv 
çətinliklərlə rastlaşılıb. Lakin 
dövlətimizin başçısın müdrik 
siyasəti ilə mövcud problemlər 
aradan qaldırılıb, bununla da 
Bakı–Tbilisi–Ceyhan, Bakı–
Tbilisi–Ərzurum kimi nəhəng 
neft və qaz marşrutlarının 
gerçəkləşdirilməsinə nail olunub. 

(ardı 5-ci səhifədə)

Düzgün strategiya Azərbaycana 
dünyada böyük nüfuz qazandırıb

Ümummilli lider Heydər Əliyevin müəyyənləşdirdiyi 
siyasi kursa sadiq qalan Prezident İlham Əliyev son 18 
ildə Azərbaycanın möhtəşəm qələbələr əldə etməsinə 
nail olub. Dövlətimizin başçısı siyasi sabitlik, sosial rifah, 
milli birlik, iqtisadi güc, uğurlu xarici siyasət və ordu 
quruculuğu istiqamətlərində gerçəkləşdirdiyi islahatlar 
nəticəsində İkinci Qarabağ müharibəsində parlaq 
qələbəni reallaşdırıb. 

Avropada artıq təhlükəsizlik 
standartları yoxdur  

 "Financial Times"-ın yaydığı 
məlumata görə, Fransanın Xarici 
İşlər Naziri Jan-İv Le Drian bildirib ki, 
Avropada artıq təhlükəsizlik və sabit-
lik normaları yoxdur.

Nazir qeyd edib ki, bunun səbəbi silahlan-
maya nəzarət üzrə müqavilənin köhnəlməsi  
və ya əhəmiyyətini itirməsidir: “Rusiya sabitlik 
və təminat tələb etdiyi kimi biz də sabitlik və 
təminat tələb edirik. Avropada bunu müzakirə 
etməyə hazırıq”.

Xatırladaq ki, ötən ilin sonunda Rusiya 
Xarici İşlər Nazirliyi ABŞ-la müqavilələr və 
NATO ilə təhlükəsizlik təminatlarına dair 
saziş layihələrini dərc edib. Xüsusilə, Moskva 
Qərb tərəfdaşlarından NATO-nun şərqə doğ-

ru genişlənməyəcəyinə, Ukraynanın bloka 
qoşulmayacağına və postsovet ölkələrində 
hərbi bazaların yaradılmayacağına hüquqi 
təminat tələb edib.

“Xalq qəzeti”

“Nüvə proqramı üzrə razılaşmaya 
heç vaxt olmadığı qədər yaxınıq”  

İranın nüvə proqramı üzrə danışıqlarda nümayəndəsi Əli Baqiri Kani 
bildirib ki, JCPOA ölkələri razılaşmaya heç vaxt olmadığı kimi yaxınlaşıblar.

Əli Baqiri “Twitter” səhifəsində qeyd 
edib ki, həftələrlə davam edən intensiv 
danışıqlardan sonra tərəflər razılaşma-
ya əvvəlkindən daha yaxındır: “Danışıq-
lar aparan tərəfdaşlarımız realist olmalı, 
kompromisslərdən qaçmamalı və son 4 ilin 
bizə verdiyi dərsə diqqət yetirməlidirlər. Onla-
rın ciddi qərarlarının vaxtıdır”.

Qeyd edək ki, yanvarın 26-da Vyanada 
İrana qarşı sanksiyaların ləğvi ilə bağlı danı-
şıqların səkkizinci raundu başlayıb.

“Xalq qəzeti”

Hindistan Azərbaycanla əməkdaşlığı 
genişləndirmək niyyətindədir

Hindistanın Azərbaycandakı səfiri Bavitlunq Vanlalvavna Azərbaycan–
Hindistan işgüzar görüşü zamanı bildirib ki, biz Azərbaycan bazarında ölkəmizin 
məhsullarının çeşidini artırmağı planlaşdırırıq.

Səfir deyib:  "Hindistan uzun müddətdir 
ki, Azərbaycan bazarında mövcuddur, amma 
biz Hindistan məhsullarının çeşidini artırmaq 
istəyirik".

Diplomat qeyd edib ki, Hindistan 
Azərbaycan bazarına informasiya 
texnologiyaları və elektron avadanlıqlar, 
mobil telefonlar təqdim edə bilər.  Azərbaycan 
Hindistan məhsulları üçün vacib bazarlardan 
biridir: "2021-ci ildə Hindistanla Azərbaycan 
arasında ticarət dövriyyəsi 2020-ci illə 
müqayisədə 27 faiz artıb. Bu, iki ölkə arasında 
sıx əməkdaşlığın olduğunu göstərir".

“Xalq qəzeti”

Ermənistan texniki sənədlərin 
hazırlanmasına başlayıb

Ermənistan yaxın gələcəkdə Azərbaycanla 
Arazdəyən–Culfa–Ordubad–Mehri–Horadiz dəmir 
yolunun tikintisinə başlamağa imkan verəcək hüquqi 
sənədin imzalanmasına ümid edir.

Ermənistan KİV-nin məlumatına görə, Ermənistanın 
baş naziri Nikol Paşinyan hökumətin iclasında bildirib ki, 
hazırda həmin dəmir yolunun Ermənistan hissəsinin tikintisi 
üzrə konkret işlər görülür: "Texniki işlər artıq başlayıb. Yaxın 
gələcəkdə Azərbaycanla razılaşmaların əldə olunacağına və 
prosesin inkişafına ümid edirik".

“Xalq qəzeti”

Azərbaycan–Türkiyə müttəfiqliyində 
inkişafı təmin edən amillər

Bugünkü dəyişən mürəkkəb vəziyyətdə qardaş 
Türkiyənin xarici siyasətinin istiqamətlərinə, eləcə də 
Yaxın Şərq ölkələri üzrə siyasi, iqtisadi və mədəniyyət 
sahələrində strategiyasına, bu strategiyanın ortaya 
çıxardığı yeniliklərə nəzər salaq.

Müqayisəli təhlillər göstərir ki, Azərbaycan və 
Türkiyənin məqsədyönlü xarici siyasətlərinin nəticələri 
iki qardaş ölkənin inkişaf dinamikasına birbaşa təsir 
etməkdədir.

(ardı 3-cü səhifədə)

Sürətlə dəyişən, 
qloballaşan dünyada 
fərqli profillər üzrə 

qütbləşmələr getdikcə artır 
və münasibətlər sahəsində 
müəyyən qarışıqlıq 
meydana çıxır. Təəssüflə 
qeyd etməliyik ki, özünü 
“supergüc” sayan tərəflər 
gücün ədalətdən daha 
vacib olması düşüncəsinin 
önə çıxmasına səbəb 
olublar. Məhz bu amil 
dünyada çoxqütblülüyün 
inkişafına rəvac verib. 
Vəziyyət o qədər 
mürəkkəbdir ki, hətta 
iqtisadi sahədə tərəfdaş 
olan ölkələr arasında hərbi 
gərginlik və yaxud bunun 
əksi müşahidə olunur. Ona 
görə də, xüsusilə siyasət, 
iqtisadiyyat və mədəniyyət 
sahələrində üst-üstə 
düşən və kəsişən maraqlar 
özünü günbəgün daha 
qabarıq şəkildə büruzə 
verir.

(əvvəli 1-ci səhifədə)
Burada bir məqamı da vurğulayaq 

ki, 2006-cı ildən başlayaraq enerji 
ixracı nəticəsində Azərbaycana daxil 
olan böyük maliyyə resursları sürətli 
iqtisadi tərəqqiyə, müasir sosial-iq-
tisadi və mədəni infrastrukturların 
yaradılmasına, respublika həyatının 
bütün sahələrinin yenilənməsinə, iqti-
sadiyyatın şaxələndirilməsi və qeyri-
neft sektorunun dinamik inkişafına 
yönəldilib.  

Neft strategiyasının uğurlu icrası 
nəticəsində əldə edilən vəsait hesabı-
na regionlarda bütün köklü problemlər 
həll olunub, müasir infrastruktur 
formalaşdırılıb, əhalinin məşğulluq 
səviyyəsi yüksəldilib.

Prezident İlham Əliyevin 
təşəbbüsü ilə Azərbaycanda uğur-
lu enerji siyasəti ilə yanaşı, çox 
böyük nəqliyyat layihələri də icra 
olunub. Şərq–Qərb nəqliyyat marş-
rutu reallaşdırılıb. Bakı–Tbilisi–Qars 
(BTQ) dəmir yolu işə salınıb. Şimal-
Cənub nəqliyyat dəhlizinin fəaliyyəti 
istiqamətində mühüm layihələr həyata 
keçirilib. Azərbaycan ərazisində bu 
dəhlizlə bağlı bütün tədbirlər uğurla 
yerinə yetirilib.  

Ölkəmizin təşəbbüsü ilə inşa 
edilən BTQ dəmir yolu bölgəmizdə və 
bütövlükdə Avrasiyada yeni nəqliyyat 
xəritəsi yaradıb, Azərbaycanın 
tərəfdaşları tərəfindən ötən müddətdə 
bu yoldan səmərəli istifadə edilib. 
Respublikamızın ərazisindən keçən 
yolların çoxşaxəli olması ölkəmizin 
imkanlarını böyük dərəcədə artırıb. 
Pandemiya dövründə bütövlükdə bü-
tün dünyada iqtisadiyyatın tənəzzülə 
uğramasına baxmayaraq, Şimal-
Cənub nəqliyyat dəhlizi ilə daşınan 
yüklərin həcmi təxminən 20 faiz 
yüksəlib. 

Tarixi İpək yolu üzərində geniş 
iqtisadi zolağın yaradılmasının fəal 
dəstəkçisi olan Azərbaycan bu gün, 
həm də  digər dəhlizlərlə müqayisədə 
yüklərin ölkəmizin ərazisindən 
keçməklə müxtəlif istiqamətlərə tran-
zit daşımalarının səmərəli təşkilinə 
etibarlı təminat verir, daha əlverişli 
şərtlərlə qısa müddətdə, təhlükəsiz və 
vaxtında çatdırılmasına, tranzit daşı-
maların həcminin dəfələrlə artmasına 
imkan yaradır.

Ümumiyyətlə, son illərdə 
gerçəkləşdirilən mühüm layihələr 
nəticəsində respublikamızın Avrasi-
yaboyu strateji beynəlxalq nəqliyyat 
dəhlizlərinin kəsişməsində əlverişli 
geoiqtisadi mövqedə yerləşməsi, 
eləcə də güclü tranzit potensialı 
Azərbaycanın transregional ticarətdə 
mühüm qovşağa çevrilməsini 
təmin edib. Ölkəmiz beynəlxalq 
aləmdə Şərq-Qərb, Şimal-Cənub, 
Cənub-Qərb beynəlxalq nəqliyyat 
dəhlizlərinin, o cümlədən “Viking” 
Qatarı layihəsinin fəal iştirakçısı kimi 
tanınıb.  

İşğaldan azad edilən Qarabağ 
regionunun coğrafi mövqeyi, ərazidən 
Avropaya və Asiyaya çıxış imkan-
larının artması isə Azərbaycanın 
beynəlxalq nəqliyyat-kommunikasiya 
və dəhliz layihələrində bundan sonra 
daha fəal iştirakını gücləndirəcək. Bu 
hal Xəzər-Qara dəniz hövzəsinin və 
Cənubi Qafqazın strateji və etibarlı 
dövləti kimi ölkəmizin iqtisadi və siya-

si nüfuzunu daha da artıracaq.
Dövlətimizin başçısı çıxışları-

nın birində Zəngəzur dəhlizinin-
Horadiz–Zəngilan–Ağbənd dəmir 
yolu istifadəyə veriləndən sonra 
bölgəmizin uzunmüddətli inkişafı, 
sabitliyin təmin edilməsi və müharibə 
risklərinin sıfra endirilməsinə 
əminliyini ifadə edib. Eyni zamanda, 
bu dəmir yolunun digər nəqliyyat 
layihələrinin də reallaşdırilmasına 
mühüm təsir göstərəcəyini diqqətə 
çatdırıb: “Azərbaycan Naxçıvanla, 
Türkiyə ilə birləşir. Eyni zamanda, Ru-
siyadan Ermənistana dəmir yolu xətti 
açıla bilər. Bu xətt yalnız Azərbaycan 
ərazisindən keçə bilər. Həmçinin 
Rusiya ilə İran arasında Naxçıvan 
ərazisi ilə dəmir yolu bağlantısı 
olacaq. İran ilə Ermənistan arasın-
da dəmir yolu bağlantısı olacaq. 
Türkiyə ilə Rusiya arasında dəmir 
yolu bağlantısı olacaq. Yəni, bütün 
bölgə ölkələri bundan ancaq xeyir 
görəcəklər”.

Azərbaycanın uzun illər təhlükəsiz 
tranzit ölkə kimi qazandığı nüfuz 
və maliyyə resursları da Horadiz-
Zəngilan-Ağbənd dəmir yolu xəttinin 
uğurla reallaşdırılacağına imkanı 
verəcək. Digər tərəfdən, bu inf-
rastruktur bütün Türk dünyasını 
birləşdirməklə yaxın gələcəkdə regio-
nun türkdilli dövlətləri arasında dərin 
iqtisadi-siyasi birliyin qurulmasına və 
möhkəmlənməsinə də əsaslı təsir 
göstərəcək. 

Ölkəmizdə nəqliyyat layihələrinin 
uğurla reallaşdırılmasının nəticəsidir 
ki, Davos Dünya İqtisadi Foru-
munun son qiymətləndirməsinə 
əsasən, Azərbaycan dəmir yollarının 
səmərəliliyinə görə dünyada 11-ci, 
hava yollarının səmərəliliyinə görə 
12-ci, dəniz limanları xidmətinin 
səmərəliliyinə görə isə 25-ci yerdə 
qərarlaşıb. Heydər Əliyev Beynəlxalq 
Hava Limanı dünyadakı beşulduzlu 
10 hava limanından biri kimi qəbul 
edilib. Bütün bunlarla bərabər, 
Azərbaycan yolların keyfiyyətinə görə 
dünyada 27-ci, MDB məkanında isə 
1-ci yeri tutub. “Doing Business” he-
sabatına əsasən, ölkəmiz hökumətin 
uzunmüddətli strategiyası üzrə həm 
də dünyada 10-cu yerdə qərarlaşıb. 
Ölkə rəhbərinin islahatlara sadiqliyinə 
görə Azərbaycan 5-ci, əhalinin 
elektrik enerjisinə əlçatanlığına görə 
isə 2-ci yerdə möhkəmlənib. Eyni za-

manda, respublikamız Dünya Bankı 
tərəfindən “dünyanın ən islahatçı 10 
ölkəsindən biri” kimi qiymətləndirilib.   

Prezident İlham Əliyev 
Azərbaycanın əldə etdiyi bütün bu 
uğurlarla bağlı çıxışlarının birinə de-
yib: “Bütün bunlar əlbəttə ki, gördüyü-
müz işlərə verilən yüksək qiymətdir. 
Ən böyük qiymət Azərbaycan xalqı 
tərəfindən verilən qiymətdir… Əlbəttə 
ki, bu dəstək bizə güc verir, iradəmizi 
artırır və biz islahatlara daha da 
böyük həvəslə, daha da böyük imkan-
larla meyil göstəririk, bu islahatları 
aparırıq…”.

Azərbaycan son 18 ildə dünyanın 
üzləşdiyi fors-major vəziyyətlərdə  
belə yüksək idarəçilik mədəniyyəti 
nümayiş etdirib. Məsələn, 2019-cu ilin 
dekabr ayından başlanan və bu gün 
də sonu bilinməyən koronovirus pan-
demiyası qarşı ciddi mübarizə aparıb. 
Prezident İlham Əliyevin və ölkəmizin 
Birinci vitse-prezidenti Mehriban 
xanım Əliyevanın bu təhlükəli bəlaya 
qarşı mübarizədə həmrəylik, birlik 
çağırışları diqqət çəkib. Dövlətimizin 
başçısı koronovirus pandemiyasının 
doğurduğu çətinlikləri aradan qal-
dırmaq məqsədilə ardıcıl və sistemli 
addımların atılmasını gerçəkləşdirib. 
Bunu Ümumdünya Səhiyyə 
Təşkilatının rəhbəri də yüksək 
qiymətləndirilib. 

Yeri gəlmişkən, Azərbaycanın 
pandemiyaya qarşı mübarizə 
tədbirləri bir çox dövlətlər tərəfindən 
model olaraq seçilib. Azərbaycan 
Prezidenti İlham Əliyevin təşəbbüsü 
ilə 2020-ci ilin 10 aprel tarixində 
Türkdilli Dövlətlərin Əməkdaşlıq 
Şurası, həmin il mayın 4-də isə Qo-
şulmama Hərəkatının Təmas qrupu 
çərçivəsində COVİD-19 pandemi-
yasına qarşı milli, regional və qlobal 
səviyyədə mübarizəyə həsr olunan 
video formatda zirvə görüşlərinin 
təşkili beynəlxalq səviyyədə xüsusi 
dəyərləndirilib.  

Qoşulmama Hərəkatının bu 
dəhşətli xəstəliklə mübarizəyə həsr 
olunan zirvə görüşündə Prezident 
İlham Əliyevin COVİD-19 pandemi-
yasına qarşı mübarizədə beynəlxalq 
səylərin birləşdirilməsi məqsədilə 
BMT Baş Məclisinin xüsusi sessi-
yasının keçirilməsi təşəbbüsü üzv 
dövlətlər tərəfindən razılıqla qarşıla-
nıb. Nəticədə dekabrın 3-də Nyu-
Yorkda BMT Baş Assambleyasının 

koronavirus xəstəliyi-COVID-19 ilə 
mübarizəyə həsr edilən xüsusi ses-
siyası keçirilib. BMT Baş Məclisinin 
sayca 31-ci xüsusi sessiyasında 
həm milli səviyyədə, həm də Qoşul-
mama Hərəkatı adından çıxış edən 
dövlətimizin başçısı Azərbaycanın 
pandemiyaya qarşı mübarizə 
prosesinə müxtəlif səviyyələrdə 
töhfə verdiyini diqqətə yönəldərək,   
məlum təşəbbüsə qarşı çıxış edən 
yeganə dövlətin yenə də destruktiv 
davranışı ilə özünü artıq dünyada 
mənfur əməllər sahibi kimi tanıdan 
Ermənistan olduğunu bildirib. 

Nəhayət, sonda bir məqamı 
da xatırlatmaq istərdik. Prezident 
İlham Əliyevin rəhbərliyi ilə 2003-
cü ildən İkinci Qarabağ müharibəsi 
başlananadək ötən 17 il ərzində 
Qarabağ zəfərinə uzanan yol-
da Azərbaycan qarşıya qoyduğu 
müqəddəs vəzifəni gerçəkləşdirmək 
üçün siyasi, iqtisadi, sosial sahələrdə 
son dərəcə ciddi layihələr həyata 
keçirdi. Dövlətimizin başçısının bu 
istiqamətdə reallaşdırdığı müdrik xa-
rici siyasəti Ermənistanın işğalçı möv-
qeyi barədə dünya ictimaiyyətində 
aydın təsəvvür yaradıb, həmçinin xal-
qımızın birliyi, milli vəhdəti getdikcə 
daha da möhkəmlənib, bərabərlik, 
doğmalıq ruhu güclənib. Erməni faşiz-
minin yaşatdığı ağrı-acılar, haqsızlıq, 
ədalətsizlik bütün dünyaya nüma-
yiş etdirilib. Ən nüfuzlu, ən böyük 
dövlətlər tərəfindən Azərbaycanın 
mövqeləri ilə hesablaşılıb, ölkəmizin 
hansı mənfur qüvvə ilə üz-üzə qal-
dığı aydınlaşııb. Ulu öndər Heydər 
Əliyevin əsasını qoyduğu ordu 
quruculuğu yeni mərhələyə daxil 
olub, Azərbaycan Ordusu dünyanın 
ən güclü silahlı qüvvələri sırasın-
da qərarlaşıb. Bütün bunlar isə 44 
günlük Vətən savaşında möhtəşəm 
qələbəmizi şərtləndirib. 

Prezident İlham Əliyev müd-
rik siyasəti ilə parlaq qələbəmizə 
doğru uzanan bir yolda ATƏT, 
İslam Əməkdaşlıq Təşkilatı, Av-
ropa Şurası kimi beynəlxalq 
təşkilatlar və bir çox digər nüfuzlu 
qurumlarla Azərbaycanın ədalətli 
mövqeyini dəstəkləmək üçün çox 
möhkəm beynəlxalq təməl ya-
ratdı.   Azərbaycan bu təmələ, 
həmçinin BMT-nin nizamnaməsinə 
əsaslanaraq, eyni zamanda, 
beynəlxalq hüquq çərçivəsində 
hərəkət edərək, əks-həmlə əməliyyatı 
ilə ötən il 44 günlük savaşla torpaqla-
rımızı düşməndən təmizlədi.  

Vətən müharibəsindən sonra 
Qarabağda bərpa-quruculuq işlərinə 
başlanılıb. Ötən müddətdə enerji, 
kommunal xidmət obyektlərinin, 
nəqliyyat infrastrukturlarının inşa-
sı sürətlə davam etdirilib. Şərqi 
Zəngəzur və Qarabağ iqtisadi rayon-
larının yaradılması ilə Azərbaycan 
iqtisadiyyatı artıq bir neçə dəfədən 
çox böyüyüb, iqtisadiyyatın regional 
və sektorial strukturu dəyişib, habelə 
Qarabağın iqtisadi dövriyyəyə qayıt-
ması və regional kommunikasiyaların, 
o cümlədən, Zəngəzur dəhlizinin 
açılması perspektivi yeni reallıqlar 
üzə çıxarıb. 

Vaqif BAYRAMOV, 
“Xalq qəzeti”

Xarici səyyahların işğaldan azad edilmiş 
ərazilərə səfəri – növbəti istiqamət 

Kəlbəcər rayonu və Laçın dəhlizi olub

Xocalı soyqırımının 30 illiyi 
ərəfəsində işğaldan azad edilmiş 
ərazilərə səfər edən xarici 
səyyahlar fevralın 17-də Kəlbəcər 
və Laçın rayonlarında olublar.

AZƏRTAC xəbər verir ki, səfər zamanı 
qonaqlar Birinci Qarabağ müharibəsi zamanı 
Kəlbəcər tuneli qarşısında ermənilər tərəfindən 
qətlə yetirilən azərbaycanlıların xatirəsini yad 
ediblər.

Sonra xarici səyyahlar İstisuya səyahət 
ediblər. Qonaqlara İstisu haqqında məlumat ve-
rilib. Bildirilib ki, İstisu kəndinin məşhur mineral 

suyu olan "İstisu" bulağı ətrafında 1928-ci ildə 
eyniadlı sanatoriyası salınıb. Kəlbəcər rayonu 
İstisu mineral ehtiyatı və "İstisu" sanatoriyası ilə 
bütün dünyada tanınıb.

Daha sonra qonaqlar Laçın dəhlizindən 
keçiblər. Onlar yolboyu ətrafda ermənilər 
tərəfindən dağıdılmış binalara və tikililərə 
baxıblar. 

Qeyd edək ki, ermənilər tərəfindən 30 
ildən artıq işğal altında saxlanılan digər 
ərazilərimizdə olduğu kimi, Laçın və Kəlbəcər 
rayonlarında da heç bir iş görülməyib. Ermənilər 
bu torpaqlarda yalnız dağıdıcı və talançı 
fəaliyyətlə məşğul olublar. Xarici ölkələrdən olan 
səyyahlar bütün bunları öz gözləri ilə görüblər.

Son sutkada Azərbaycanda COVID-19 
infeksiyasına 4449 yoluxma faktı qeydə alınıb

Azərbaycanda yeni növ koronavirus (COVID-19) infeksiyasına son 
sutkada 4449 yoluxma faktı qeydə alınıb, 9372 nəfər müalicə olunaraq 
sağalıb.

Nazirlər Kabineti yanında operativ 
qərargahdan verilən məlumata görə, analiz 
nümunələri müsbət çıxan 30 nəfər vəfat edib.

İndiyədək ölkədə ümumilikdə 764 min 202 
nəfərin koronavirus infeksiyasına yoluxması faktı 
müəyyən edilib, onlardan 713 min 324 nəfər 
müalicə olunaraq sağalıb, 9 min 157 nəfər vəfat 

edib. Aktiv xəstə sayı 41 min 721 nəfərdir.
Son sutkada yeni yoluxma hallarının 

müəyyənləşdirilməsi ilə əlaqədar 14 min 558, 
bu günə qədər isə ümumilikdə 6 milyon 447 
min 62 test icra olunub.

“Xalq qəzeti”

YAP Gənclər Birliyinin “Viki Klub” 
layihəsinə start verilib

Fevralın 17-də Yeni Azərbaycan Partiyasının (YAP) Gənclər Birliyi 
tərəfindən dünyanın ən böyük elektron ensiklopediyası hesab olunan 
Vikipediya platformasında Azərbaycanla bağlı mövcud məlumatların 
təkmilləşdirilməsi, təhrif olunmuş məlumatlara düzəlişlərin edilməsi və 
bu istiqamətlərdə fəaliyyət göstərən peşəkar şəxslərin sayının artırılması 
məqsədilə təşkil olunan “Viki Klub” layihəsinin açılış mərasimi olub.

Çıxış edən YAP Gənclər Birliyinin sədr 
müavini Sevinc Qasımova “Qorqud” Vikipe-
diya metodik klubunun tərəfdaşlığı ilə baş 
tutan layihə çərçivəsində peşəkar Vikipediya 
təlimçiləri tərəfindən İKT sahəsindəki bilik 
və bacarıqları nəzərə alınmaqla seçilmiş 
30 gəncin 10 hissəli təlim prosesinə cəlb 
olunduğunu bildirib. Onun sözlərinə görə, 
təlimlərin yekununda layihə iştirakçıları tam 
şəkildə Vikipediya platforması üzərindən yeni 
məqalələrin yaradılması, düzəlişlərin edilməsi 
və digər bacarıqlara yiyələnmiş olacaqlar.

“Qorqud” Vikipediya metodik klubunun 

eksperti Sübhan Xıdırzadə deyib ki, qarşıya 
qoyulan hədəflər böyükdür və layihə iştirakçı-
ları ilə böyük işlərə nail olunacaq.

Bildirilib ki, ilkin olaraq 30 gəncin iştirakı 
ilə formalaşdırılan klub mütəmadi olaraq 
ölkəmizlə bağlı yeni məqalələrin hazırlanıb 
yerləşdirilməsi, o cümlədən mövcud yazıların 
təkmilləşdirilməsi prosesini həyata keçirəcək. 
Eləcə də, klubun fəaliyyətinə dair mütəmadi 
olaraq hesabatlar hazırlanacaq.

Sonra təlimlərə start verilib.

“Xalq qəzeti”

Avstriyalı səyyah: Füsunkar təbiətə 
malik Kəlbəcərdə törədilən dağıntılar 
məndə böyük məyusluq yaratdı

Kəlbəcərin füsunkar təbiəti var. Lakin təəssüf 
ki, burada bir çox evlər dağıdılıb və yandırılıb. 

Bu sözləri AZƏRTAC-a 
müsahibəsində işğaldan 
azad edilmiş ərazilərimizə 
səfər edən avstriyalı səyyah 
Maksimilyan Layerer 
söyləyib. 

O gördüyü dağıntıların 
böyük məyusluq yaratdığı-
nı deyib, regionda sülhün 
tezliklə bərqərar olmasını 
arzulayıb.

Serbiyalı səyahətçi: 
Qarabağda dağıdılmış 

və yandırılmış tikililərin 
şahidi oldum

Qarabağda dağıdılmış və yandırılmış 
tikililərin şahidi oldum. 

Bunu 
AZƏRTAC-a açıq-
lamasında işğal-
dan azad edilmiş 
ərazilərdə səfərdə 
olan serbiyalı 
səyyah Dorde Ra-
dinoviç Kapraloviç 
deyib. 

O bildirib ki, 
Qarabağa səfər 
zamanı dağıdılmış 
ərazilərlə yanaşı, 
Azərbaycan dövləti 
tərəfindən sürətlə 
həyata keçirilən 
bərpa-quruculuq 
işlərinə də şahidlik edib. 

“Görünən odur ki, Azərbaycan Qarabağda bir 
çox sahələrin dirçəlməsi üçün investisiyalar yatırır. 
Azərbaycan ilə Ermənistan arasında münaqişənin olduğu-
nu bilirəm, lakin inanıram ki, münasibətlərin normallaşma-
sı regiona sülh gətirəcək”.

Şeyxülislam Allahşükür Paşazadə 
KAICIID Direktorlar Şurasının 

növbədənkənar sessiyasında iştirak edib

Qafqaz Müsəlmanları İdarəsinin sədri 
Allahşükür Paşazadə KAICIID Beynəlxalq 
Dinlərarası və Mədəniyyətlərarası 
Dialoq Mərkəzinin Direktorlar Şurasının 
videokonfrans formatında keçirilən 
növbədənkənar sessiyasında iştirak edib.

QMİ-nin mətbuat 
xidmətindən AZƏRTAC-a 
bildirilib ki, “Shanti Ashram” 
təşkilatının direktoru Kezevino 
Aramın sədrliyi ilə keçən 
sessiyada şeyxülislam 
A.Paşazadə ilə bərabər, 
Direktorlar Şurasında 
təmsil olunan Ekumenik 
Patriarxatının Kadıköy 
(Xalxidon) Mitropoliti 
Emmanuel, Vatikanın 
Dinlərarası Dialoq üzrə 
Pontifikt Şurasının sədri 
kardinal Migel Ayuso, Livan 
Milli Xristian–Müsəlman 
Dialoq Komitəsinin baş 

katibi Məhəmməd Sammak, 
Yaponiya Rizxo Kosey–Kay 
Buddist təşkilatının prezidenti 
Koşo Nivano, İngilis kilsəsinin 
Dinlərarası məsələlər üzrə 
məsləhətçisi Riçard Sudvort, 
İmam Məhəmməd bin Saud 
Universitetinin təmsilçisi 
Hamad əl-Məcid, Amerika 
Yəhudi Komitəsinin Dinlərarası 
məsələlər üzrə beynəlxalq 
direktoru baş ravvin David 
Rosen iştirak ediblər.

Tədbirin gedişində 
gündəliyə daxil olan Strateji 
plan və cari məsələlər 
ətrafında müzakirələr aparılıb.

Sessiyada çıxış edən 
şeyxülislam Allahşükür 
Paşazadə Azərbaycan və 
Qafqaz müsəlmanlarının 
səmimi salamlarını və 
xeyir-dualarını iştirakçılara 
çatdırıb. Sonra QMİ sədri 
gündəlikdə duran, müzakirə 
olunan məsələlər, o cümlədən 
Mərkəzin Strateji planı barədə 
fikir və tövsiyələrini bildirib. 

Sessiyada çıxış edən 
Vatikanın Dinlərarası Dialoq 
üzrə Pontifikt Şurasının 
sədri kardinal Migel Ayuso 
QMİ-nin sədri şeyxülislam 
A.Paşazadənin bu yaxınlarda 
Vatikana səfərinə toxunaraq, 
onun Papa Fransisklə 
görüşünün dinlərarası dialoqun 
inkişafına töhfə olduğunu 
xüsusi qeyd edib. Belə 
hörmətli, nüfuzlu şəxsiyyəti, 
böyük bir icmanın rəhbəri olan 
dini lideri Vatikanda qəbul 
etmələrindən məmnunluğunu 
ifadə edən kardinal Ayuso 
bu cür uğurlu dinlərarası 
əməkdaşlıq nümunəsinin 
KAICIID üçün önəmli 
perspektivlərindən bəhs edib.  

Dünyanın ən nüfuzlu 
beynəlxalq hökumətlərarası 
təşkilatlarından olan 
KAICIID-in 9 nəfərlik 
Direktorlar Şurasında yer 
alan müsəlman dini lider 
şeyxülislam Allahşükür 
Paşazadə pandemiya 
şəraitinə baxmayaraq, bu 
təşkilatın proqram üzrə layihə 
və təşəbbüslərin həyata 
keçirilməsi yönündə səylərinin 
davam etdirildiyini rəğbətlə 
vurğulayıb.


